
MINISTERIO DE FOMENTO
10889 REAL DECRETO 1312/2004, do 28 de maio,

polo que se modifica o Real decreto
2062/1999, do 30 de decembro, polo que
se regula o nivel mínimo de formación en pro-
fesións marítimas. («BOE» 141, do 11-6-2004.)

O Real decreto 2062/1999, do 30 de decembro,
polo que se regula o nivel mínimo de formación en pro-
fesións marítimas, incorporou ao noso dereito interno
a Directiva 98/35/CE do Consello, do 25 de maio de
1998, pola que se modifica a Directiva 94/58/CE rela-
tiva ao nivel mínimo de formación en profesións marí-
timas, tendo en conta as emendas de 1995 ao anexo
do Convenio internacional sobre normas de formación,
titulación e garda para a xente de mar, 1978 (Convenio
STCW).

O capítulo III do Real decreto 2062/1999, do 30
de decembro, establece as normas aplicables ao reco-
ñecemento dos títulos profesionais da mariña mercante
expedidos por outros Estados, e o artigo 8, en particular,
regula o recoñecemento de títulos profesionais de cida-
dáns da Unión Europea con titulacións expedidas por
un Estado membro.

A sentenza do 4 de decembro de 2003, da Sala Ter-
ceira do Tribunal Supremo, anulou o inciso final do artigo
8.3 do dito real decreto, que subordina o recoñecemento
en España de títulos profesionais de cidadáns da Unión
Europea á acreditación, por parte dos interesados, de
que os seus Estados aplican idéntico dereito aos cida-
dáns españois. Procede, en consecuencia, de conformi-
dade co establecido nos artigos 103 e seguinte da vixen-
te Lei 29/1998, do 13 de xullo, reguladora da xurisdición
contencioso-administrativa, dar cumprimento á resolu-
ción xudicial suprimindo materialmente o inciso anulado.

Na súa virtude, por proposta da ministra de Fomento,
de acordo co Consello de Estado e logo de deliberación
do Consello de Ministros na súa reunión do día 28 de
maio de 2004,

D I S P O Ñ O :

Artigo único. Modif icación do Real decreto
2062/1999, do 30 de decembro, polo que se regula
o nivel mínimo de formación en profesións marítimas.

Modifícase o punto 3 do artigo 8 do Real decreto
2062/1999, do 30 de decembro, polo que se regula
o nivel mínimo de formación en profesións marítimas,
que queda redactado da seguinte forma:

«3. Non obstante o disposto no parágrafo ante-
rior, os cidadáns da Unión Europea que posúan
un título expedido por un Estado membro poderán
exercer o mando de buques mercantes de arqueo
bruto inferior a 100 GT, que transporten carga ou
menos de 100 pasaxeiros, que operen exclusiva-
mente entre portos ou puntos situados en zonas
en que España exerce soberanía, dereitos sobera-
nos ou xurisdición.»

Disposición derradeira única. Entrada en vigor.

Este real decreto entrará en vigor o día seguinte ao
da súa publicación no «Boletín Oficial del Estado».

Dado en Madrid o 28 de maio de 2004.
JUAN CARLOS R.

A ministra de Fomento,
MAGDALENA ÁLVAREZ ARZA

MINISTERIO DE AGRICULTURA,
PESCA E ALIMENTACIÓN

10890 ORDE APA/1735/2004, do 7 de xuño, pola
que se modifican determinados anexos do
Real decreto 2071/1993, do 26 de novem-
bro, relativo ás medidas de protección contra
a introdución e difusión no territorio nacional
e da Comunidade Económica Europea de
organismos nocivos para os vexetais ou pro-
dutos vexetais, así como para a exportación
e tránsito cara a países terceiros. («BOE» 141,
do 11-6-2004.)

O Real decreto 2071/1993, do 26 de novembro,
relativo ás medidas de protección contra a introdución
e difusión no territorio nacional e da Comunidade Eco-
nómica Europea de organismos nocivos para os vexetais
ou produtos vexetais, así como para a exportación e
tránsito cara a países terceiros, incorporou ao ordena-
mento xurídico interno a Directiva 77/93/CEE do Con-
sello, do 21 de decembro de 1976, relativa ás medidas
de protección contra a introdución na Comunidade de
organismos nocivos para os vexetais ou produtos vexe-
tais e contra a súa propagación no interior da Comu-
nidade, codificada pola Directiva 2000/29/CE do Con-
sello, do 8 de maio de 2000, con idéntico título cá ante-
rior, e a Directiva 92/76/CEE da Comisión, do 6 de
outubro de 1992, pola que se recoñecen zonas pro-
texidas na Comunidade expostas a riscos fitosanitarios
específicos, substituída pola Directiva 2001/32/CE da
Comisión, do 8 de maio de 2001, pola que se recoñecen
zonas protexidas na Comunidade expostas a riscos fito-
sanitarios e se derroga a Directiva 92/76/CEE.

Non obstante, estas directivas sufriron diversas modi-
ficacións que foron incorporadas ao noso ordenamento
xurídico mediante as correspondentes ordes ministeriais,
a última das cales foi a Orde APA/1075/2004, do 22
de abril, pola que se modifican determinados anexos
do citado Real decreto 2071/1993, de conformidade
coa habilitación establecida na disposición derradeira pri-
meira do Real decreto 2071/1993.

Por outra parte, a Directiva 2000/29/CE modificouse
en varias ocasións despois do 1 de novembro de 2002
con respecto a determinadas disposicións adaptadas
pola Acta de Adhesión á Unión Europea dos 10 novos
Estados de 2003.

Neste sentido, mediante esta orde incorpórase ao
ordenamento xurídico interno a Directiva 2004/70/CE
da Comisión, do 28 de abril de 2004, pola que se modi-
fican os anexos I, II, III e IV da Directiva 2000/29/CE
do Consello.

Na súa virtude, dispoño:

Artigo único. Modificación dos anexos do Real decreto
2071/1993.

Os anexos I, II, III e IV do Real decreto 2071/1993,
do 26 de novembro, relativo ás medidas de protección
contra a introdución e difusión no territorio nacional e
da Comunidade Económica Europea de organismos noci-
vos para os vexetais ou produtos vexetais, así como para
a exportación e tránsito cara a países terceiros, quedarán
modificados de acordo co disposto nos anexos desta
orde.

Disposición derradeira única. Entrada en vigor.

Esta orde entrará en vigor o día seguinte ao da súa
publicación no «Boletín Oficial del Estado».

Madrid, 7 de xuño de 2004.
ESPINOSA MANGANA


